
JAARTEMA: DIE BYBEL – HOOP VIR ALMAL

Skriflesing: 2 Timoteus 3:10-17. Teks vs. 16
Tema: Vernuwing begin by die Woord van God.

Doel / Samevatting: Die wêreld stuur op ŉ ramp af.  Daar is valse inligting, gierigheid, indiwidualisme en dan ook nog die gevolge van die Covid 19 virus.  Iewers moet daar vernuwing kom. Daardie vernuwing begin by die Woord van God.  
Outeur: Quintus Heine (NG Kerk)
Preekskets:  
Inleiding (konteks)
Die wêreld waarin ons leef stuur op 'n ramp af. Misdaad groei daagliks, etiese optrede word die uitsondering, gierigheid verwurg die mensdom, die egskeidings syfer is nie meer relevant nie, woorde soos -respek en diens, is vreemd in die samelewing se woordeskat. Is daar ŉ oplossing vir hierdie ramp? Op die internet is daar “soveel mense -soveel menings” van oplossings beskikbaar. Daarmee saam is daar oorgenoeg “dwaalleraars” wat oplossings en valse inligting met gesag aanbied en die mensdom laat twyfel oor alles waarin hy altyd geglo het. Verder het die Covid-19-virus soveel skade gedoen aan elke faset van die samelewing dat die vraag menige keer gevra word: Moet ons nie maar van nuuts af met alles begin nie? Daar is beslis vernuwing nodig. Vernuwing van lewensgewoontes en van denke. Vernuwing van fokus op wat belangrik en van waarde is. Ja 'n diepe geestelike vernuwing!  
In Hoofstuk 3:1-9 omskryf Paulus die wêreld waarin Timoteus geleef het. Dit wil voorkom asof die beskrywing van die leefwêreld van Timoteus, 'n omskrywing van die tyd en leefwêreld van 2020 is. Net soos in Tim se tyd was daar baie dwaalleraars en versoekings waarmee Christene gekonfronteer was. Soos vandag was Christene se ruimte maar beperk. Die gnostici van Paulus se tyd – wou ook alles met die verstand uitwerk en het heelwat geskrifte gehad wat as gesagsvol aan die samelewing voorgehou is.
Vandag sien ons dat mense baie geneig is om die valse beriggewing wat in omloop is te glo, want daar word geen regstelling in hulle denkwyse deur 'n betroubare bron gedoen nie- grootliks omdat hulle nie meer die Bybel lees nie. Onlangse statistiek dui daarop dat wêreldwyd daar maar ŉ persentasie van tussen 15-25% Christene is wat 4-7 keer per week, die Bybel lees. Omdat Christene nie meer die Woord van God lees nie, word hulle makliker weggevoer deur redenasies en argumente wat teenoor die boodskap van die Bybel staan. Daar is dus ŉ Bybelarmoede aan die groei in die samelewing en daardie armoede is nie net omdat mense nie Bybels het nie- dit is ŉ armoede omdat mense nie meer hulle Bybels lees nie.

Waar moet ons begin as ons ŉ nuwe oplossing van die samelewing se chaos gaan soek? As Paulus vir Timoteus advies gee hoe om moeilike en dwaalleraars te hanteer en hoe om toegerus te wees om leiding te gee dan begin dit by die volledige (hele) Skrif. Dit is waar vernuwing moet begin!  
1.  Die bron van ons identiteit as Christene is in die geïnspireerde Woord van God.
In vers 16 word duidelik genoem dat die Skrif van God af kom. Dit is deur God geïnspireer. Dit staan hier dat dit van God se asem -sy influistering (geïnspireer) gekom het. Hy het mense gebruik om sy Woord te neer te skryf.
Waarop dui die woorde “hele skrif” van vs. 16? Daar moet egter op gelet word dat Paulus hier 'n onderskeid maak tussen die Heilige Skrifte van die Here en die skrifte wat ook in daardie tyd in omloop was. Die Gnostici in daardie tyd het hulle eie geleerde geskrifte gehad om hulle standpunte te verkoop. Paulus het hulle geskrifte as mensgemaakte geskrifte gesien. In hierdie teks wil Paulus vir Timoteus herinner dat hy moet onthou dat sy bron die Skrifte is. Die vraag waarmee die eksegeet sal worstel is: Dui die woord “Skrifte” waarna hier verwys word op die hele Skrif of slegs die Ou Testament wat op daardie stadium op Skrif was. Die woord “Skrif” in vers. 16 slaan duidelik terug op die heilige Skrifte (vers 15) en dui dus die Ou Testament aan. Paulus gebruik egter die omskrywing “hele” skrif wat die boeke van die Ou Testament en die boeke van die Nuwe Testament, wat oor Jesus se leer en lewe gaan, ingesluit het. Vir Nuwe Testamentiese historici is dit duidelik dat hier verwys word na al die Skrifte. Al die kanonieke boeke was op daardie stadium nog nie finaal op skrif nie – tog verwys Paulus ook na hulle. Verder is dit belangrik om raak te sien dat dieselfde Heilige Gees is wat die Ou Testamentiese geskrifte en die Nuwe Testamentiese geskifte geïnspireer het.  

Die woord “geïnspireerd” beteken letterlik deur God ingegee. Sy asem het dit gegee! Dit dui daarop dat die Gees van God die Skrifte geïnspireerd het en dat dit van God kom- ook die wat op daardie stadium in wording was. Timoteus stel dit baie duidelik dat die “hele” Skrif geïnspireer is en van God af kom. Die outentisiteit word deur hom bevestig.

Die vraag word baie gestel of die Bybel, God se Woord is (gesagsvol) en of dit woorde oor God is (bepaalde kontekstuele inligting). Uit die teks is dit duidelik dat die Bybel, God se Woord is en dat dit gesag dra. Die Bybel is deur God se Gees gegee. Dit sluit die hele skrif in -ook die Nuwe Testamentiese geskrifte. (sien verduideliking in blok) Gedeeltes soos Ex 20:1; Jes. 8:20; Luk 24:44 en 45;Joh 1:23;14:26; 16:13; Hand.1:16; Rom. 1:2; 15:4; 1 Joh. 4:6 en Openb. 22:19 is verwysings wat die Bybel daaroor gee. Die Bybel is die Woord van God – dit is deur God geïnspireer en die bron van kennis oor Jesus Christus.

Christene het deur die eeue bely dat die Bybel die Woord van God is. Dit is die Woord van God omdat dit die goeie nuus van God se verlossing verkondig en volgens die Bybel kom hierdie goeie nuus-boodskap van God self (Gal 1:11-12; Openb 1:1-3) God stel Homself deur die Bybel aan die mensdom bekend.
Die doel van die Woord van die Here word ook duidelik in Johannes 20:31 gekommunikeer. “Dat ons kan glo in Jesus Christus” In 2 Tim staan dit ook dat die Bybel vir onderrig gebruik kan word. Die Woord het dus gesag oor die volle lewe van die gelowige. Daarom is dit ook die beginpunt as daar oor vernuwing gepraat word.
2.  Die Woord van God was nog altyd die beginpunt van vernuwing.

Wanneer Moses uit Egipte wegtrek met sy mense kom hulle na twee en half maande in die woestyn by die berg Sinai aan. Wat ontvang hulle daar? Die Wet van God. Dit gee hulle 'n nuwe identiteit - Mense van die Woord! Hulle neem dit saam en deur 40 jaar se trek. Hulle neem dit na nuwe land.
Na Moses kom Josua as leier. Op 'n stadium sien hy dat die volk afdwaal en hulle identiteit as volk van God verloor. Wat doen hy toe? Hy roep die volk by Sigem bymekaar en hy haal die wetboek uit. Hy sê vir die volk. Ons moet terugkeer na die wet van God – Die Woord van God – want hierin is ons enigste troos en ons lewe.  Hierin is ons identiteit!

Baie jare later by 578 VC wanneer die Suid ryk se mense afvallig raak en nie doen wat God wil; nie is dit die profeteer Jeremia wat vir hulle na die Woord van God teruglei. Later tye is dit weer Esra wat hulle teruglei na die Woord. Elke keer as hulle afvallig raak, is dit hulle terugkeer na die Woord wat hulle identiteit weer duidelik stel. In Johannes 14:6 is Jesus self aan die woord as hy getuig “Ek is die weg en die waarheid en die lewe. Niemand kom na die Vader behalwe deur my nie” Die identiteit van die Woord is onlosmaaklik aan die boodskap van Jesus se verlossing gekoppel.
Timoteus herinner ons dat vernuwing by die Woord begin: In 2 Tim 3 leer vir ons dat ons op die regte plek moet gaan soek hoe om te vernuwe! Dit is die Woord van God!

Indien vernuwing en transformasie nie op die Woord gebaseer is nie is dit ŉ nuttelose oefening!

As Jesus Christus 'n nuwe weg aandui in die NT dan verval die wet nie – Hy vervul dit net. Wat wil die Here hê moet hulle doen? Hulle moet hulle toelê op die wet (Woord) en dit met liefde leef!  Mat 5:19.
As Paulus gemeentes bedien in ŉ veranderende politieke situasie wil hy hê die gemeentes moet die Woord van God as anker beskou. As 'n Covid 19-virus die hele samelewing besmet en ons soek raad en moet van voor af begin – Ons moet by die Woord begin.

3. Die Woord is bron van daaglikse vernuwing (Voortgesette vernuwing).  
Om die Woord se boodskap as die bron van vernuwing te beskou is ook om dit as bron van energie daagliks te gebruik. Navorsing het bewys dat jy meer leer deur iets voordurend te herhaal. Jy kan die hele fokus van jou lewe verander as jy met herhaling jou brein nuut programmeer. Ons laat toe dat die samelewing ons breine anders programmeer deur herhalend na die selfde dinge op internet te lees en by herhaling, kwasi kenners se standpunte soos soetkoek op te eet. As volgelinge van Jesus – sal ons die Heilige Gees die ruimte moet gee om ons denke te vernuwe en ons lewens anders in te stel om God se wil te doen. Ons glo met ons hele hart dat die Heilige Gees werk daar waar die Woord is.  As die Woord nie gelees word nie kan mense nie verander nie!  Jy moet daagliks die Woord lees en God se wil vir jou en die samelewing daarin soek. Verder moet ons die Bybel met eerbied lees. Dit beteken om te weet dat die Heilige Gees God se woorde tussen die bladsye van die Bybel vir ons gee. Ons moet die Bybel met respek lees. Dit beteken jy moet elke teks binne sy bepaalde konteks lees en moeite doen om presies te verstaan wat elke teks se bedoeling is.  
Die Bybelgenootskap het 'n leesrooster saamgestel wat mense kan help om die Bybel in een jaar deur te lees. Jy kan enige tyd van die jaar hiermee begin. Daar is 'n Bybeltoepassing (app.) vir selfone naamlik die “BibleSA” – waar jy agtergrond materiaal en leesroosters sal vind sodat Bybellees vir jou 'n wonderlike avontuur sal word.  
Die Bybelgenootskap het ook in samewerking met ŉ gemeente 'n 40 dae toewydings program bekend gestel sodat mense die Bybel weer kan waardeer en lees! Kyk gerus na ons webtuiste www.bybelgenootskap.co.za vir bronne materiaal om jou te help om die Bybel te lees.  
As jy die Woord – God se Asem – in jou lewe sien- Dan gebeur daar ŉ paar positiewe dinge: As gelowige is die Bybel die beste riglyn om mense se denke weer op Christus te fokus en ŉ nuwe leefstyl aan te leer.

Die Amerikaanse – “Centre for Bible Engagement” se navorsing het getoon dat mense wat 4 keer of meer hulle Bybel lees ŉ duidelike verandering in hulle geestelike lewe ervaar. Hulle geestelike lewe is meer vervullend en met Bybelse waardes gevul. Dieselfde verandering gebeur nie by mense wat die Bybel minder gereeld lees nie. As jy Bybel lees gee jy vir die Heilige Gees die geleentheid om jou hart en lewenstyl te verander. Om 'n regstelling in jou denke te maak – dat jy op Christus en nie op jouself gerig is nie.  
In Ps. 1 (die samevatting van die hele psalmboek) lees ons: “Dit gaan goed met die mens wat nie die raad van die goddeloses volg nie wat nie met ligsinniges saamspan nie, – Of wat nie die raad van die slim mense in die wêreld volg nie, Wat nie die lewe heeltyd ligtelik opneem en nie kan ernstig raak nie! MAAR – wat in die Woord van die Here sy vreugde vind en dit dag en nag oordink!  Hy is soos 'n boom wat op die regte plek geplant is Hy dra vrugte op die regte tyd! Hy is voorspoedig in alles wat hy aanpak!

Vernuwing en die voortsetting daarvan moet by die Bybel- die geïnspireerde Woord van God begin. Dan sal die wedergebore samelewing en gemeenskap in God se rigting groei en Jesus Christus as verlosser en Here eer.
